	BOSNA I HERCEGOVINA
Agencija za zaštitu ličnih/osobnih podataka u Bosni i Hercegovini
S a r a j e v o
	[image: image1.png]



	БОСНА И ХЕРЦЕГОВИНА
Агенција за заштиту личних података 

у Босни и Херцеговини

С а р а ј е в о


Broj: 03-1-37-19-369-1/11
Datum: 02.08.2011. godine

SAOPŠTENJE ZA JAVNOST

Povodom naložene upravne mjere Centralnoj izbornoj komisiji Bosne i Hercegovine da prekine obradu ličnih podataka objavljivanjem imovinskih kartona  
Agencija za zaštitu ličnih podataka u Bosni i Hercegovini, od početka rada posebno se bazirala na  kontrolu zakonitosti rada javnih organa, obzirom da zbog obima podataka koje obrađuju, postoji veća mogućnost narušavanja prava na privatnost lica na koga se odnose ti podaci. Upravo iz tog razloga, dosadašnjim inspekcijskim nadzorima koje je vršila Agencija, uglavnom su bili obuhvaćeni javni organi. 
Na osnovu Zakona o zaštiti ličnih podataka i Pravilnika o inspekcijskom nadzoru u oblasti zaštite ličnih podataka, Agencija donosi godišnje i mjesečne planove rada inspekcijskog nadzora. 

Planom rada za IV mjesec 2011. godine, predviđena su tri redovna inspekcijska nadzora u javnim organima na državnom nivou. Predmet svih redovnih inspekcijskih nadzora je utvrđivanje zakonitosti u pogledu obrade ličnih podataka od strane kontrolora kod kojeg se vrši inspekcijski nadzor. 

Jedan od kontrolora kod kojeg je izvršen redovan inspekcijski nadzor u aprilu tekuće godine, bila je Centralna izborna komisija Bosne i Hercegovine. Na osnovu činjeničnog stanja, doneseno je Rješenje kojim je Centralnoj izbornoj komisiji Bosne i Hercegovine naloženo sedam upravnih mjera u cilju otklanjanja utvrđenih nedostataka. Jedna od naloženih upravnih mjera je da se prekine obrada ličnih podataka objavljivanjem skeniranih Izjava o imovinskom stanju kandidata i izabranih članova organa vlasti na službenoj web stranici www.izbori.ba, te da se objavljene Izjave o imovinskom stanju kandidata i izabranih članova organa vlasti uklone sa službene web stranice. Na ovu naloženu upravnu mjeru, Centralna izborna komisija Bosne i Hercegovine je izjavila Žalbu, ističući da se objavljivanje imovinskih kartona vrši u cilju dostupnosti istih javnosti na transparentan način, što je predviđeno članom 15.9. Izbornog zakona Bosne i Hercegovine. Direktor Agencije je odbio Žalbu kao neosnovanu jer je postupak, koji je prethodio donošenju Rješenja, pravilno proveden i naložena upravna mjera rezultat pravilnog i potpuno utvrđenog činjeničnog stanja.   
Nesporno je da je Centralna izborna komisija Bosne i Hercegovine, shodno Izbornom zakonu Bosne i Hercegovine, dužna prikupljati podatke o imovinskom stanju kandidata i izabranih članova organa vlasti, kao i omogućiti da isti budu dostupni javnosti. Međutim, u pitanju je preširoko tumačenje pojma „dostupnosti javnosti“ u skladu s kojim je Centralna izborna komisija Bosne i Hercegovine do sada objavljivala imovinske kartone. Skeniranje imovinskih kartona i postavljanje istih na službenu web stranicu, čineći ih na takav način dostupnim svakome bez ikakvih ograničenja i kontrola po principu transparentnosti, nije izbalansirano sa pravom na privatnost. Svakako da kandidati i izabrana lica, samom kandidaturom prihvataju da njihovo pravo na privatnost bude umanjeno, ali ne na način bez ikakvih ograničenja. Naime, dostupnost javnosti podrazumijeva mogućnost pristupa podacima iz imovinskog kartona, ali u skladu sa Zakonom o slobodi pristupa informacijama na koji upućuje upravo član 15.9. Izbornog zakona Bosne i Hercegovine. 
Dakle, svako fizičko i pravno lice ima pravo pristupa informacijama koje su pod kontrolom javnog organa, i to pravo može ostvariti u skladu sa Zakonom o slobodi pristupa informacijama. 
Pravo na pristup informacijama pod kontrolom javnih organa ima za cilj da građani učestvuju u javnom životu na adekvatan način, što će doprinijeti, između ostalog, sprečavanju zloupotrebe javne administracije, sprečavanju korupcije i izgradnji profesionalne administracije, a što će biti garant osnovnim vrijednostima demokratskih društava kao što su, prije svega, vladavina prava i poštivanje ljudskih prava i sloboda. Kao i svako pravo i ovo podrazumjeva određena ograničenja, a da bi bila zakonita moraju biti propisana zakonom i potrebna u demokratskom društvu za jedan od legitimnih ciljeva.

Objavljivanjem imovinskih kartona na službenoj web stranici krše se principi obrade ličnih podataka, a prije svega princip pravičnosti i zakonitosti, te princip mjere i obima podataka neophodnih za ispunjenje određene svrhe, princip obrade ličnih podataka u vremenskom roku za ostvarivanje konkretne svrhe obrade istih. Da su povrijeđeni principi ažurnosti i obrade tačnih podataka, govori i činjenica da se na službenoj web stranici još uvijek nalaze objavljeni imovinski kartoni lica koja su u međuvremenu umrla. Naročito je bespredmetno da se na web stranici nalaze objavljeni podaci iz imovinskog kartona i za lica koja u izbornom procesu nisu izabrana. 
Objavljivanje imovinskih kartona na službenoj web stranici omogućava i druge zloupotrebe, koje se prije svega odnose na mogućnost skeniranja potpisa, pljačke, razbojništva, ucjena i slično. Centralna izborna komisija Bosne i Hercegovine je dužna da uspostavi ravnotežu između zaštite ličnih podataka i javnog interesa kada su u pitanju imovinski kartoni u čemu će im svakako pomoći i Agencija za zaštitu ličnih podataka u Bosni i Hercegovini.
D I R E K T O R

 Petar Kovačević   
Sarajevo-Сарајево, Vilsonovo šetalište broj  10. -Вилсоново шеталиште број 10.,  

 Tel/ Тел ++387 33 726 250,   faks/ Фаkc 726 251 

